R E L A C I O N

PËR

PROJEKTLIGJIN

“PËR DISA SHTESA DHE NDRYSHIME NË LIGJIN Nr. 9587, DATË 20.7.2006 “PËR MBROJTJEN BIODIVERSITETIT”, TË NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektligji është përmirësimi dhe plotësimi i kuadrit ligjor ekzistues për mbrojtjen e biodiversitetit, nëpërmjet ndryshimeve dhe shtesave në ligjin nr. 9587, datë 20.07.2006 “Për mbrojtjen e biodiversitetit”, të ndryshuar, me synim përafrimin e mëtejshëm të legjislacionit kombëtar me acquis të Bashkimit Evropian në fushën e ruajtjes së natyrës dhe biodiversitetit.

Në mënyrë të veçantë, projektligji synon transpozimin e pjesshëm të detyrimeve që rrjedhin nga Direktiva e Këshillit 92/43/KEE “Për ruajtjen e habitateve natyrore dhe të florës dhe faunës së egër”, e ndryshuar, si dhe Direktiva e Këshillit 2009/147/KE “Për ruajtjen e shpendëve të egër”, si dhe nga Rregullorja (BE) nr. 511/2014 e Parlamentit Evropian dhe e Këshillit, si dhe Rregullorja zbatuese (BE) 2015/1866 e Komisionit.

Nëpërmjet këtij harmonizimi synohet forcimi i kuadrit ligjor kombëtar për mbrojtjen e habitateve natyrore, të llojeve të florës dhe faunës së egër, si dhe përmirësimi i masave për ruajtjen, menaxhimin dhe monitorimin e tyre.

Gjithashtu, synohet forcimi i mekanizmave institucionalë për monitorimin, raportimin dhe zbatimin e detyrimeve në fushën e biodiversitetit, përfshirë përcaktimin e autoriteteve përgjegjëse, procedurave administrative dhe instrumenteve të kontrollit.

Në tërësi, ky projektligj ka për qëllim krijimin e një kuadri ligjor më të plotë, më të harmonizuar dhe më efikas, i cili kontribuon në ruajtjen dhe përmirësimin e gjendjes së biodiversitetit në vend, si dhe në përmbushjen e detyrimeve që rrjedhin nga procesi i integrimit evropian të Republikës së Shqipërisë.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj është në përputhje me Programin Politik të Këshillit të Ministrave dhe Programin Analitik të Akteve për vitin 2026, pasi synon përmirësimin e kuadrit ligjor në fushën e mbrojtjes së biodiversitetit dhe përafrimin e tij me acquis të Bashkimit Evropian. Ai kontribuon në përmbushjen e detyrimeve të integrimit evropian, si dhe në zbatimin e dokumenteve strategjike kombëtare për mjedisin dhe zhvillimin e qëndrueshëm.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Ky projekligj është i domosdoshëm në kuadër të përmirësimit të mëtejshëm të kuadrit ligjor për mbrojtjen e biodiversitetit dhe përafrimit të tij me acquis të Bashkimit Evropian, duke adresuar nevojën për transpozimin e pjesshëm të Direktivës 92/43/KEE dhe Direktivës 2009/147/KE, si dhe zbatimin e detyrimeve që rrjedhin nga Protokolli i Nagojës dhe aktet përkatëse të BE-së në fushën e aksesit dhe ndarjes së përfitimeve nga burimet gjenetike.

Ndër problematikat kryesore që ky projektakt synon të adresojë janë mangësitë në kuadrin ekzistues ligjor lidhur me rregullimin e aksesit në burimet gjenetike dhe përdorimin e njohurive tradicionale të lidhura me to, mungesa e rregullave të plota për gjurmueshmërinë dhe monitorimin e përdorimit të tyre, si dhe nevoja për forcimin e mekanizmave institucionalë për raportim dhe kontroll. Gjithashtu, evidentohet nevoja për përmirësimin e mëtejshëm të rregullave për mbrojtjen dhe menaxhimin e habitateve natyrore dhe llojeve të egra.

Në aspektin e përparësive, projektakti mundëson harmonizimin e legjislacionit kombëtar me standardet evropiane, rrit efikasitetin e administrimit të burimeve gjenetike dhe forcimin e sistemit të monitorimit dhe kontrollit. Ai kontribuon gjithashtu në përmirësimin e mbrojtjes së biodiversitetit, rritjen e transparencës në përdorimin e burimeve natyrore dhe forcimin e bashkëpunimit ndërinstitucional.

Efektet e pritshme të zbatimit të këtij projektakti përfshijnë përmirësimin e gjendjes së biodiversitetit dhe habitateve natyrore, rritjen e nivelit të pajtueshmërisë me detyrimet ndërkombëtare dhe evropiane, si dhe forcimin e kapaciteteve institucionale për monitorim, raportim dhe zbatim të legjislacionit në fushën e mjedisit. Gjithashtu, pritet rritje e sigurisë juridike për përdoruesit e burimeve gjenetike dhe përmirësim i mekanizmave të ndarjes së drejtë dhe të barabartë të përfitimeve.
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji është në përputhje me Kushtetutën e Republikës së Shqipërisë dhe me kuadrin ligjor vendas në fuqi në fushën e mbrojtjes së mjedisit dhe biodiversitetit, duke respektuar parimet kushtetuese për mbrojtjen e mjedisit dhe zhvillimin e qëndrueshëm.

Në aspektin e harmonizimit me legjislacionin ndërkombëtar dhe atë të Bashkimit Evropian, projektligji synon transpozimin e pjesshëm të Direktivës së Këshillit 92/43/KEE “Për ruajtjen e habitateve natyrore dhe të florës dhe faunës së egër”, të ndryshuar, si dhe të Direktivës së Këshillit 2009/147/KE “Për ruajtjen e shpendëve të egër”. Nëpërmjet këtyre ndryshimeve synohet përafrimi i kuadrit ligjor kombëtar me standardet evropiane në lidhje me mbrojtjen e habitateve natyrore, llojeve të florës dhe faunës së egër, forcimin e mekanizmave të monitorimit dhe raportimit, si dhe përmirësimin e menaxhimit të rrjetit të zonave të mbrojtura.

Projektligji është gjithashtu në përputhje me angazhimet ndërkombëtare të Republikës së Shqipërisë në fushën e biodiversitetit dhe ruajtjes së natyrës, duke kontribuar në përmbushjen e detyrimeve që rrjedhin nga konventat dhe marrëveshjet ndërkombëtare në këtë fushë.

V. VLERËSIMI I SHKALLËS SË PËRAFRIMIT ME ACQUIS E BE (PËR PROJEKTAKET NORMATIVE)

Ky projektligj është përafruar pjesërisht me Direktivën e Këshillit 92/43/KEE “Për ruajtjen e habitateve natyrore dhe të florës dhe faunës së egër”, të ndryshuar, si dhe me Direktivën e Këshillit 2009/147/KE “Për ruajtjen e shpendëve të egër”. Përafrimi lidhet kryesisht me dispozitat që kanë të bëjnë me mbrojtjen dhe menaxhimin e habitateve natyrore, ruajtjen e llojeve të florës dhe faunës së egër, monitorimin e statusit të ruajtjes, si dhe forcimin e mekanizmave për raportimin dhe administrimin e zonave të mbrojtura.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Nëpërmjet të këtij projektligji janë parashikuar disa shtesa e ndryshime në ligjin ekzistues nr. 9587, datë 20.7.2006 “Për mbrojtjen e biodiversitetit”, të ndryshuar.
Në nenin 1 të projektligjit propozohet shtimi i pikës 6 pas pikës 5, me qëllim garantimin që përdorimi i burimeve gjenetike dhe i njohurive tradicionale të lidhura me to të kryhet në përputhje me kërkesat ligjore për aksesin, duke siguruar gjithashtu ndarjen e drejtë dhe të barabartë të përfitimeve që rrjedhin nga përdorimi i tyre.
Në Nenin 2 të projektligjit janë propozuar ndryshime dhe përditësime të një sërë përkufizimesh, me qëllim përafrimin e tyre me terminologjinë dhe kërkesat e Protokollit të Nagojës, si dhe qartësimin e kuptimit dhe fushës së zbatimit të tyre. Riformulohen përkufizimet e termave “akses”, “burime gjenetike të aksesuara në mënyrë të paligjshme”, “certifikatë e pajtueshmërisë e njohur ndërkombëtarisht”, “kushtet e pranuara reciprokisht”, “njohuri tradicionale të lidhura me burimet gjenetike”, “përdorimi i burimeve gjenetike”, “koleksion” dhe “ekzemplar”, me qëllim qartësimin e përmbajtjes së tyre dhe harmonizimin me standardet ndërkombëtare që rregullojnë aksesin në burimet gjenetike dhe ndarjen e drejtë dhe të barabartë të përfitimeve që rrjedhin nga përdorimi i tyre.
Në nenin 3 të projektligjit propozohen ndryshime dhe shtesa që synojnë qartësimin e fushës së zbatimit të ligjit. Konkretisht, ndryshohet shkronja “ç” e pikës 1, duke përcaktuar se ligji zbatohet për të gjitha burimet gjenetike dhe njohuritë tradicionale të lidhura me to, si dhe për përfitimet që rrjedhin nga përdorimi i tyre. Gjithashtu, pas pikës 2 shtohet pika 3, e cila përcakton se ligji nuk zbatohet për burimet gjenetike, aksesi ndaj të cilave rregullohet nga instrumente ndërkombëtare të specializuara që janë në përputhje me objektivat e Konventës dhe të Protokollit të Nagojës. Në të njëjtën kohë, parashikohet që zbatimi i ligjit nuk krijon detyrimin për dhënien e informacionit kur një gjë e tillë vlerësohet se cenon interesat thelbësore të sigurisë kombëtare.
Në nenin 4 të projektligjit propozohet ndryshimi i pikës 2 të nenit 9, me qëllim përcaktimin e rregullimit të mëtejshëm të çështjeve që lidhen me ngritjen dhe funksionimin e rrjetit përkatës. Sipas ndryshimit të propozuar, kriteret dhe procedurat për ngritjen e këtij rrjeti, mënyra e funksionimit dhe detyrat e tij, si dhe organet dhe institucionet përgjegjëse për ngritjen dhe administrimin e tij, miratohen me urdhër të ministrit përgjegjës për mjedisin.
Në nenin 5 të projektligjit, parashikohet shtimi i nenit 16/1 pas nenit 16, i cili parashikon masa për ruajtjen e lidhshmërisë ekologjike të habitateve. Dispozita e re synon të forcojë koherencën ekologjike të rrjetit për ruajtjen e habitateve natyrore dhe të florës e faunës së egër, duke orientuar organet shtetërore qendrore dhe vendore që, në politikat e planifikimit të përdorimit të tokës dhe zhvillimit, si dhe në politikat sektoriale, të marrin masa për përmirësimin e kësaj lidhshmërie dhe për menaxhimin e veçorive të peizazhit me rëndësi për biodiversitetin. Gjithashtu, përcaktohen veçoritë e peizazhit që konsiderohen të rëndësishme për migrimin, shpërndarjen dhe shkëmbimin gjenetik të llojeve të egra, si dhe parashikohet që kriteret dhe procedurat për identifikimin, hartëzimin, regjistrimin, administrimin dhe monitorimin e tyre, si dhe mënyra e pasqyrimit në instrumentet e planifikimit territorial dhe programet sektoriale, të miratohen me urdhër të ministrit përgjegjës për mjedisin.
Në nenin 6 është propozuar zëvendësimi i nenit 17/5, me qëllim përafrimin e legjislacionit kombëtar me kërkesat e Bashkimit Europian për monitorimin dhe raportimin e habitateve natyrore dhe llojeve me interes për Komunitetin Europian. Dispozita përcakton detyrimin e ministrisë për monitorimin e statusit të ruajtjes së habitateve dhe llojeve prioritare, përgatitjen e një raporti çdo gjashtë vjet mbi rezultatet e monitorimit dhe masat e ruajtjes, si dhe publikimin e këtij raporti. Pas anëtarësimit të Republikës së Shqipërisë në Bashkimin Europian, raporti do t’i përcillet edhe Komisionit Europian, në përputhje me detyrimet e raportimit të legjislacionit të BE-së.
Neni 7, propozon ndryshimin e fjalisë hyrëse të pikës 3 të nenit 20, me qëllim qartësimin e rregullave që lidhen me menaxhimin dhe përdorimin e llojeve të grupit përkatës. Sipas ndryshimit të propozuar, këto lloje, përfshirë edhe ato të përcaktuara në shkronjën ‘ç’ të nenit 17/4 të ligjit, mund t’u nënshtrohen masave menaxhuese dhe përdorimit të rregulluar në gjendje natyrore, në përputhje me statusin e tyre të favorshëm të ruajtjes. Gjithashtu, në bazë të të dhënave të siguruara nga rrjeti i inventarizimit dhe monitorimit të diversitetit biologjik, përveç vazhdimit të mbikëqyrjes së parashikuar në nenet 17/5 dhe 17/6, këto masa mund të përfshijnë edhe elemente të tjera të përcaktuara në vijim.
Në nenin 8, propozohet ndryshimi i gërmës “d” të nenit 21, duke përcaktuar se ajo riformulohet si vijon: ‘d) shëndetin dhe sigurinë.
Neni 9 të projektligjit propozohet shtimi i shkronjës “d” në pikën 3 të nenit 22, pas shkronjës “ç”, e cila përcakton se përfshihen në këtë dispozitë llojet e përfshira në listën e llojeve të bimëve dhe kafshëve me interes për komunitetin, ruajtja e të cilave kërkon përcaktimin e zonave të veçanta të ruajtjes, të miratuara sipas nenit 17/4, shkronjat ‘a’ dhe ‘b’ të ligjit, si dhe llojet me interes për komunitetin europian në nevojë për mbrojtje strikte, të miratuara sipas nenit 17/4, shkronja ‘c’ të këtij ligji.
Në nenin 10 të projektligjit propozohet shtimi i pikës 4 në nenin 23, pas pikës 3, me qëllim forcimin e masave për mbrojtjen e llojeve të kafshëve veçanërisht të mbrojtura. Sipas dispozitës së re, ministria, në bashkëpunim me institucionet përkatëse, vendos dhe zbaton një sistem për mbikëqyrjen e kapjes dhe vrasjes incidentale të këtyre llojeve përmes rrjetit të inventarizimit dhe monitorimit të biodiversitetit. Në bazë të të dhënave të mbledhura, parashikohet marrja e masave të mëtejshme kërkimore dhe/ose ruajtjeje, me qëllim sigurimin që kapja dhe vrasja aksidentale të mos ketë ndikim negativ të rëndësishëm mbi këto lloje.

Në nenin 11 të projektligjit propozohet shtimi i pikave 3, 4, 5 dhe 6 në nenin 25, pas pikës 2, me qëllim forcimin e rregullave për autorizimin, mbikëqyrjen dhe raportimin e përdorimeve të llojeve veçanërisht të mbrojtura. Sipas dispozitave të reja, shfrytëzimet ose përdorimet e reja të individëve të këtyre llojeve autorizohen vetëm në kushte të mbikëqyrura rreptësisht, në mënyrë selektive dhe të kufizuar, për një numër të përcaktuar shprehimisht në aktin e autorizimit. Gjithashtu, parashikohet krijimi i një regjistri nga ministria për autorizimet e përjashtimeve, ku pasqyrohen kushtet, masat e mbikëqyrjes dhe rezultatet e zbatimit të tyre. Më tej, ministria detyrohet të përgatisë çdo dy vjet një raport për këto autorizime, i cili i përcillet Komisionit Europian dhe përmban të dhëna mbi llojet e përjashtuara, arsyet e tyre, mjetet dhe metodat e autorizuara, rrethanat e zbatimit, autoritetet përgjegjëse dhe masat mbikëqyrëse të ndërmarra. Në përfundim, përcaktohet se rregullat e hollësishme për regjistrin, formatin dhe procedurat e raportimit miratohen me urdhër të ministrit.
Në nenin 12 të projektligjit propozohet shtimi i pikës 7 në nenin 32, pas pikës 6, me qëllim forcimin e procedurave paraprake për introduktimin e llojeve të huaja në natyrë. Sipas dispozitës së re, përpara dhënies së miratimit për introduktimin (hyrjen) e llojeve të huaja, Ministria kryen konsultime me Komisionin Evropian për të vlerësuar nëse ky introduktim mund të shkaktojë dëmtim të florës dhe faunës vendase ose të shteteve të tjera anëtare. Miratimi jepet vetëm pasi të merret opinioni se introduktimi nuk paraqet rrezik.

Në nenin 13 të projektligjit propozohet riformulimi i nenit 36, me qëllim përmirësimin dhe qartësimin e rregullave që lidhen me riintroduktimin e llojeve vendase dhe introduktimin e llojeve jo vendase në natyrë. Dispozita e re përcakton se Ministria, në bashkëpunim me institucionet përkatëse, vlerëson dëshirueshmërinë e riintroduktimit të llojeve vendase, veçanërisht të atyre të mbrojtura, duke e lejuar këtë vetëm pas një vlerësimi shkencor që konfirmon kontributin e masës në rivendosjen e statusit të favorshëm të ruajtjes dhe pas konsultimit të duhur publik. Gjithashtu, parashikohet që introduktimi i qëllimshëm i llojeve jo vendase lejohet vetëm sipas kushteve të përcaktuara me urdhër të ministrit në zbatim të nenit 32 të ligjit. Më tej, riintroduktimi dhe introduktimi kryhen sipas planeve të veprimit dhe në përputhje me standardet dhe marrëveshjet ndërkombëtare ku Republika e Shqipërisë është palë, si dhe me instrumentet përkatëse të menaxhimit të llojeve. Në fund, parashikohet edhe promovimi i edukimit dhe informimit publik mbi nevojën për mbrojtjen e florës dhe faunës së egër dhe ruajtjen e habitateve të tyre.
Në nenin 14 propozohet plotësimi i nenit 44/1, pika 2, me detyra shtesë për ministrinë në cilësinë e Autoritetit Kombëtar Përgjegjës për zbatimin e kuadrit të aksesit në burimet gjenetike dhe ndarjes së përfitimeve. Ndryshimet synojnë përafrimin e legjislacionit kombëtar me kërkesat e Protokollit të Nagojës dhe legjislacionit të Bashkimit Europian, duke përcaktuar kompetenca që lidhen me shqyrtimin dhe miratimin e kërkesave për akses në burime gjenetike, lëshimin e pëlqimit paraprak të informuar, verifikimin e kushteve të pranuara reciprokisht, raportimin në Mekanizmin Ndërmjetësues për Aksesin dhe Ndarjen e Përfitimeve (ABS Clearing-House), si dhe monitorimin e zbatimit të detyrimeve të pajtueshmërisë nga përdoruesit.
Neni 15 i projektligjit propozohen shtimin e nenit 44/12 pas nenit 44/11, me qëllim përcaktimin e bazës nënligjore për rregullimin e aksesit në burimet gjenetike dhe ndarjen e përfitimeve që rrjedhin nga përdorimi i tyre. Sipas dispozitës së re, ministri përgjegjës për mjedisin miraton, me udhëzim, rregullat dhe procedurat për aksesin në burimet gjenetike dhe në njohuritë tradicionale të lidhura me to, ndarjen e drejtë dhe të barabartë të përfitimeve, monitorimin dhe kontrollin e përdoruesve, si dhe masat e nevojshme për zbatimin e Protokollit të Nagojës, Rregullores (BE) Nr. 511/2014 dhe Rregullores Zbatuese (BE) 2015/1866, së bashku me aktet e tjera të Bashkimit Evropian që i ndryshojnë, plotësojnë ose zëvendësojnë ato.

Në nenin 16 të projektligjit propozohet plotësimi i nenit 54 të ligjit, duke zgjeruar listën e kundërvajtjeve administrative me rastet e dëmtimit, shkatërrimit ose ndryshimit të veçorive të peizazhit me rëndësi për florën dhe faunën e egër, kur këto veprime sjellin fragmentim ose humbje të funksionit lidhës ekologjik. Gjithashtu, bëhet një shtesë në pikën 3 të nenit 54 për të përfshirë këtë shkelje në kategorinë përkatëse të masave administrative, me qëllim forcimin e mbrojtjes së elementeve të peizazhit me rëndësi për ruajtjen e biodiversitetit.
Në nenin 17 jepen kompetencat e ministrit përgjegjës të mjedisit për miratimin e urdhërave përkatëse të akteve nënligjore dhe shfuqizohen pikat 2 dhe 3 të ligjit.
Në dispozitën kalimtare të nenit 18 përcaktohet afati brenda të cilit Këshilli i Ministrave duhet të miratojë aktet nënligjore për zbatimin e dispozitave përkatëse të ligjit brenda 12 muajve nga hyrja në fuqi e ligjit, duke garantuar kështu zbatimin në kohë dhe të plotë të rregullave të reja të parashikuara në projektligj.
Neni 19 është hyrja në fuqi 15 ditë pas botimit në Fletoren Zyrtare.
VII. INSTITUCIONET DHE ORGANET QË NGARKOHEN PËR ZBATIMIN E AKTIT
Duke qenë se ky akt lidhet me punën e disa strukturave, për zbatimin e tij krahas Ministrisë së Mjedisit ngarkohen edhe Ministria e Bujqësisë dhe Zhvillimit Rural, Agjencia Kombëtare e Mjedisit, Agjencia Kombëtare e Zonave të Mbrojtura, Instituti i Resurseve Gjenetike të Bimëve pranë Universitetit Bujqësor Tiranë, strukturat vendore dhe strukturat inspektuese e të kontrollit të mjedisit.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Ky projektligj është hartuar nga ana e Ministrisë së Mjedisit dhe do të dërgohet për mendim në Ministritë e linjës konkretisht: Ministrisë së Drejtësisë, Ministrisë së Financave, Ministrisë së Ekonomisë dhe Inovacionit, Ministrisë së Bujqësisë dhe Zhvillimit Rural.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk do të ketë efekte shtesë financiare në buxhetin e shtetit, pasi zbatimi i projektligjit shoqërohet me kosto, të cilat do të akomodohen brenda tavaneve buxhetore, të miratuara për vitin përkatës, për Ministrinë e Mjedisit. 
M I N I S T R I
          Sofjan JAUPAJ
Relacion shpjegues për projektligjin “Për disa shtesa dhe ndryshime në ligjin nr. 9587, datë 20.7.2006 “Për mbrojtjen e biodiversitetit”, të ndryshuar”


